
Ўзбекистон Республикаси номидан
Ҳ  У  К  М

2020 йил ноябрь ойининг 26 куни жиноят ишлари бўйича Каттақўрғон туман судининг очиқ сайёр суд мажлиси Каттақўрғон тумани «А.Навоий» маҳалла фуқаролар йиғини биносида бўлиб, раислик қилувчи судья Т.Алмаматов, судья ёрдамчиси Ф.Турсунқуловнинг котиблигида, тарафлардан давлат айбловчиси Каттақўрғон туман прокурорининг ёрдамчиси В.Хайдаров, судланувчи М.Шарипованинг ҳимоячиси адвокат М.Муқимов иштирокида, судланувчи Шарипова Мархабо Тошпулатовнага оид 1-1404-2001/90-сонли жиноят ишини кўриб чиқди. Иш ҳужжатларига кўра:
Судланувчи Шарипова Мархабо Тошпулатовна (Sharipova Marxabo Toshpulatovna) 1964 йил 08 октябрь куни Самарқанд вилояти Каттақўрғон туманида туғилган, миллати ўзбек, Ўзбекистон Республикаси фуқароси, маълумоти ўрта, оилали, икки нафар фарзанди бор, муқаддам судланмаган, Каттақўрғон тумани «Қорадарё» маҳалла фуқаролар йиғини, «Қорадарё» қишлоғи 422-уйда яшайди, эҳтиёт чораси сифатида муносиб хулқ-атворда бўлиш ҳақида тилхат қўлланилган, айблов хулосаси нусхасини 2020 йил 20 август куни олган.  
Ўзбекистон Республикаси ЖКнинг 270-моддаси 1-қисми ва 25,273-моддаси               2-қисми билан айбланган.
Суд, судланувчи ва гувоҳларнинг кўрсатувларини тинглаб, жиноят иши ҳужжатларини ўрганиб чиқиб ва ишда мавжуд бўлган далилларга баҳо бериб, қуйидагиларни
А Н И Қ Л А Д И :

Судланувчи М.Шарипова 2020 йил январь-февраль ойларида ўзи истиқомат қилиб келаётган Каттақўрғон тумани «Қорадарё» маҳалла фуқаролар йиғини, «Қорадарё» қишлоғида жойлашган яшаш уйи томорқасига ҳамда яшаш уйининг ташқи томонига тақиқланган экин, яъни таркибида гиёҳвандлик воситаси бўлган                  1344 туп «кўкнор» гиёҳвандлик ўсимлигини қонунга хилоф равишда экиб, парваришлаб келаётганлиги Каттақўрғон тумани ИИБ ходимлари томонидан  2020 йил 29 май куни соат 11 ларда ўтказилган тезкор тадбир давомида аниқланиб, ундан ушбу «кўкнор» гиёҳвандлик ўсимликлари холислар иштирокида ашёвий далил сифатида олиб қўйилган.
Бундан ташқари, судланувчи М.Шарипова 2020 йил январь-февраль ойларида ўзи истиқомат қилиб келаётган Каттақўрғон тумани «Қорадарё» маҳалла фуқаролар йиғини, «Қорадарё» қишлоғида жойлашган яшаш уйи томорқасига ҳамда яшаш уйининг ташқи томонига тақиқланган экин, яъни таркибида гиёҳвандлик воситаси бўлган қуруқ ҳолда соф оғирлиги 3504 граммга тенг бўлган 1344 туп «кўкнор» гиёҳвандлик ўсимлигини келгусида қонунга хилоф равишда ўтказиш мақсадида экиб парваришлаб келаётганлиги Каттақўрғон туман ИИБ ходимлари томонидан 2020 йил 29 май куни соат 11 ларда ўтказилган тезкор тадбир давомида аниқланиб, ундан ушбу гиёҳвандлик ўсимликлари холислар иштирокида ашёвий далил сифатида олиб қўйилганлиги сабабли, ўзига боғлиқ бўлмаган ҳолатларга кўра қонунга ҳилоф равишда экиб, парваришлаб келаётган ушбу гиёҳвандлик воситасини келгусида ўтказиш жиноятини охирига етказолмаган.
Суд мажлисида сўроқ қилинган судланувчи М.Шарипова айбига қисман иқрорлик билдириб ўз кўрсатувида, яъни у 2020 йил январь-февраль ойларида Каттақўрғон шаҳар деҳқон бозорида нотаниш бир аёл кишидан лола гул уруғини сотиб олиб яшаш уйини томорқасига ва яшаш уйини ташқи томонига экиб парваришлаб келгани, 2020 йил 29 май куни соат 11 ларда ўз ишлари билан кўчага чиққан вақтида ўзини «Қорадарё» МФЙ профилактика инспектори деб таништирган киши уни яшаш уйига етиб келишини айтгани, яшаш уйига етиб келган вақтида ўзларини туман ИИБ ходимлари деб таништирган кишилар икки нафар қўшнисини холис сифатида қатнаштириб, уни яшаш уйини томорқасида ва яшаш уйини ташқи томонида бўлган ўзи томонидан гул сифатида экилган ўсимликларни гиёҳванд ўсимлигига ўхшаш ўсимликлар эканлиги ҳақида айтиб тегишли ҳужжатлар асосида расмийлаштириб олиб кетгани, ушбу ўсимликларни у гиёҳванд ўсимлиги сифатида эмас, балки гул сифатида экиб парваришлаб келгани ва бирон кишига сотмагани ёки сотиш нияти ҳам бўлмагани, агарда у мазкур ўсимликлар гиёҳвандлик ўсимлиги эканлигини билганида уйини кшча томондаги ташқарисига экмаган бўларлиги, ҳатто у мазкур ўсимликларни гул деб ўйлаб оила аъзолари ва қўшнилари билан бирга фотосуръатларга ҳам тушгани, қилмишидан чин кўнгилдан пушаймонлиги, қонуний енгиллик беришни баён қилди.
Судланувчи М.Шарипованинг жиноят содир этганликдаги айби, унинг ўз айбига қисман иқрорлик билдириб қилмишидан чин кўнгилдан пушаймон бўлиб берган кўрсатувидан ташқари, қуйидаги объектив далиллар билан ҳам ўз исботини топади.
Суд мажлисида сўроқ қилинган гувоҳ Н.Саъдинова ўз кўрсатувида, яъни 2020 йил 29 май куни соат 11 ларда ўзларини туман ИИБ ходимлари деб таништирган кишилар уни яшаш уйидан чақириб, туман ҳудудида «Қорадори-2020» тадбири ўтказилаётгани ҳақида айтгани ва бир ишда холис сифатида қатнашишини сўрагани, шундан сўнг у рози бўлиб ИИБ ходимлари билан бирга қўшниси М.Шарипованинг яшаш уйига борган вақтида қўшнисининг яшаш уйи томорқасида ва яшаш уйини ташқи томонида гиёҳванд ўсимликлари борлиги аниқлангани, кейин ИИБ ходимлари мазкур ўсимликларни улар иштирокида ашёвий далил тариқасида ҳужжатлаштириб олгани, қўшниси М.Шарипова ИИБ ходимларига ушбу ўсимликларни ўзи гул сифатида экиб парвариш қилиб келаётгани ҳақида маълум қилганини баён қилди.
Суд мажлисида сўроқ қилинган гувоҳ Б.Фармонов ўз кўрсатувида, яъни у Каттақўрғон туман ИИБ ҲПБ ИИО ТП профилактика инспектори бўлиб ишлаши, туман ҳудудида ўтказилаётган «Қорадори-2020» тадбири давомида туманнинг «Қорадарё» МФЙ, «Қорадарё» қишлоғида яшовчи М.Шарипова яшаш уйини томорқаси ва ташқи томонида «кўкнор» гиёҳванд ўсимлигини қонунга хилоф равишда экиб етиштириб келаётгани ҳақида маълумот келиб тушганлиги сабабли 2020 йил 29 май куни соат 11 ларда холислар иштирокида М.Шарипованинг яшаш уйи томорқаси кўздан кечирилгани, мазкур кўздан кечириш давомида М.Шарипованинг томорқасида 1.176 туп ва яшаш уйини ташқи томонида 216 туп «кўкнор» гиёҳванд ўсимликларини экиб парвариш қилиб келаётгани аниқланиб, мазкур гиёҳванд ўсимликлари холислар иштирокда ашёвий далил тариқасида олиб қўйилганини баён қилди.
Бундан ташқари, судланувчи М.Шарипованинг жиноят содир этганликдаги айби, жиноят ишининг 2-варағидаги билдирги, 3-16-варақларидаги баённома, чизма ва фотосуратлар, 18-21-варақларидаги экспертизаси хулосаси,                            22-варағидаги ашёвий далил деб топиш тўғрисида қарор, 45-варағидаги экспертиза хулосаси билан тўлиқ ўз исботини топган.
Суд, дастлабки тергов органи томонидан судланувчи М.Шарипованинг қилмиши—тақиқланган «кўкнор» ўсимлигини қонунга хилоф равишда экиш ва етиштириш ҳамда «кўкнор» ўсимлигини озгинадан кўпроқ миқдорда қонунга хилоф равишда ўтказишга суиқасд қилиш сифатида Ўзбекистон Республикаси ЖКнинг 270-моддаси 1-қисми ва 25,273-моддаси 2-қисми билан тўғри квалификация қилинган деб ҳисоблайди.
Суд, судланувчи М.Шариповага нисбатан жазо тури ва миқдорини белгилашда, унинг ўз айбига иқрорлигини, қилмишидан чин кўнгилдан пушаймонлигини, муқаддам судланмаганлигини, аёл кишилигини ва пенсия ёшида эканлигини Ўзбекистон Республикаси ЖКнинг 55-моддасига асосан жазони енгиллаштирувчи ҳолатлар деб ҳисобга олиб, Ўзбекистон Республикаси ЖКнинг 56-моддасига кўра жазони оғирлаштирувчи ҳолатлар аниқланмаганлигини эътиборга олиб, Ўзбекистон Республикаси Олий суди Пленумининг 2006 йил 03 февараль кунидаги «Судлар томонидан жиноят учун жазо тайинлаш амалиёти тўғрисида»ги 01-сонли Қарорининг 3-бандида «Жиноят Кодексининг 8, 54-моддалари мазмунига кўра, жазо адолатли бўлиши-ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи ва оғирлаштирувчи ҳолатларга мувофиқ бўлиши» ҳақидаги;
-26-бандида «Озодликдан маҳрум қилиш жазо тариқасида, одатда, оғир ва ўта оғир жиноятлар содир этган шахсларга, агарда бундай шахсларни жамиятдан ажратмаган ҳолда ахлоқан тузатишнинг имкони бўлмаса қўлланилиши» ҳақидаги;
-37-бандида «ЖК 57-моддасига мувофиқ, содир этилган жиноятнинг ижтимоий хавфлилик даражасини жиддий камайтирувчи ҳолатлар аниқланган тақдирда, Жиноят Кодекси Махсус қисми моддаси санкциясида назарда тутилган энг кам жазодан ҳам камроқ ёки шу моддада назарда тутилмаган бошқа енгилроқ жазо тайинланиши мумкинлиги» ҳақидаги раҳбарий тушунтиришларга амал қилган ҳолда, содир этилган жиноятнинг ижтимоий хавфлилик даражаси ва хусусияти, унинг ўз айбига иқрорлиги, қилмишидан чин кўнгилдан пушаймонлиги, муқаддам судланмаганлиги, жинси ва ёши жиноятнинг ижтимоий хавфлилик даражасини жиддий камайтирувчи ҳолатлар сифатида инобатга олиб, уни жамиятдан ажратмасдан туриб хулқини назорат қилиш йўли билан ҳам қайта тарбиялаш мумкин деган қатъий хулосага келиб, у айбли деб топилаётган ЖКнинг 270-моддаси 1-қисми билан ушбу модда санкция доирасида озодликни чеклаш жазоси, ЖКнинг 25,273-моддаси 2-қисми билан ЖКнинг 57-моддасини қўллаб, ушбу модда санкциясида назарда тутилмаган бошқа турдаги енгилроқ жазо тайинлаш йўли билан озодликни чеклаш жазоси тайинлашни ҳамда тайинланган жазоларни қисман қўшиш йўли билан жиноятлар мажмуи бўйича озодликни чеклаш жазоси тайинлашни лозим топади.
Суд, судланувчи М.Шариповага нисбатан дастлабки тергов органи томонидан қўлланилган муносиб хулқ-атворда бўлиш ҳақида тилхат эҳтиёт чорасини ҳукм қонуний кучга кирганидан сўнг бекор қилишни лозим топади.
Суд, ашёвий далил деб эътироф этилган ва ҳозирда ДХХ Самарқанд вилоят бошқармасида сақланаётган, судга оид қўшимча кимёвий экспертизасининг                  2020 йил 23 ноябрь кунидаги 561-сонли хулосасига кўра, ашёвий далил сифатида олинган қуруқ ҳолдаги жами 3504 грамм оғирликдаги 1344 туп «каннабис» гиёҳвандлик ўсимлигидан 8 грамми тадқиқотлар жараёнида сарф этилганлигини инобатга олиб, қайтарилган ва ҳозирда ДХХ Самарқанд вилоят бошқармасида сақланаётган қуруқ ҳолдаги жами 3504 граммга тенг бўлган жами 1344 туп «каннабис» гиёҳвандлик ўсимликларини йўқ қилишни лозим топади.
Ўзбекистон Республикаси ЖПКнинг 454-457,463,465-468, 471, 472, 473-моддаларига амал қилиб суд
	
Ҳ  У  К  М     Қ  И  Л  Д  И :

Судланувчи Шарипова Мархабо Тошпулатовна (Sharipova Marxabo Toshpulatovna) Ўзбекистон Республикаси ЖКнинг 270-моддаси 1-қисми ва             25,273-моддаси 2-қисмида назарда тутилган жиноятларни содир этганликда айбли деб топилсин.
Судланувчи Шарипова Мархабо Тошпулатовнага Ўзбекистон Республикаси ЖКнинг 270-моддаси 1-қисми билан 2 (икки) йил озодликни чеклаш жазоси тайинлансин.
Судланувчи Шарипова Мархабо Тошпулатовнага Ўзбекистон Республикаси ЖКнинг 25,273-моддаси 2-қисми билан ЖКнинг 57-моддасини қўллаб, 3 (уч) йил озодликни чеклаш жазоси тайинлансин.
Ўзбекистон Республикаси ЖКнинг 59-моддаси тартибида, тайинланган жазоларни қисман қўшиш йўли билан узил-кесил 4 (тўрт) йил озодликни чеклаш жазоси тайинлансин.
Судланувчи Шарипова Мархабо Тошпулатовна яшаш жойидан ҳар куни соат 22:00 дан эрталаб соат 06:00 гача чиқиши чеклансин.
Судланувчи Шарипова Мархабо Тошпулатовнага:
-назорат қилувчи органнинг розилигисиз яшаш жойини ўзгартирмаслик;
-Самарқанд вилояти ҳудудини тарк этмаслик;
-алкоголли ичимлик истеъмол қилмасликдан иборат қўшимча чеклашлар юклатилсин.
Судланувчи Шарипова Мархабо Тошпулатовнанинг хулқи устидан назорат олиб бориш Каттақўрғон туман ИИБга юклатилсин.
Жазо муддати, суд ҳукми ижрога қабул қилинган кундан бошлаб ҳисоблансин.
Судланувчи Шарипова Мархабо Тошпулатовнага нисбатан дастлабки тергов органи томонидан қўлланилган муносиб хулқ-атворда бўлиш ҳақида тилхат эҳтиёт чораси ҳукм қонуний кучга кирганидан сўнг бекор қилинсин.
Ашёвий далил деб эътироф этилган ва ҳозирда ДХХ Самарқанд вилоят бошқармасида сақланаётган қуруқ ҳолдаги жами 3496 граммга тенг бўлган              1344 туп «каннабис» гиёҳвандлик ўсимликлари йўқ қилинсин.
Ҳукмдан норози тарафлар ҳукм эълон қилинган кундан бошлаб, судланувчи ҳукм нусхасини олган кундан бошлаб, ўн сутка ичида жиноят ишлари бўйича Самарқанд вилоят судининг апелляция инстанциясига, ҳукм қонуний кучга киргандан сўнг эса жиноят ишлари бўйича Самарқанд вилоят суди кассация инстанцияси судлов ҳайъатига шикоят бериш ёки протест билдиришга ҳақлидирлар. 

Раислик қилувчи судья:					      	Т.Алмаматов

